«СУРХУРИ»
Авалтан сыхланса юлнă Туйраллă ялĕнчи чăвашсен Сурхури йăла-йĕрки (Тутарстан, Павлă районĕ, Туйраллă шкулĕнче чăваш чĕлхипе литература вĕрентекенĕ, хисеплĕ таврапĕлÿçĕ Галина Владимировна Демидова çырса панă). 
Туйраллă ялĕнче мĕн ĕлĕкренех пирĕн асатте асаннесем: кукаçи кукамайсем кивĕпе çĕнĕ çул каçĕ çĕрĕ çавăрнă. Унта яланах ватăрах çынсем юрă юрлакансем пухăннă. Вĕсен пĕлес килнĕ мĕнлерех çулталăк пулать тесе. Каччăсемпе хĕрсем те хăйсен малашлăхне пĕлес тесе пуçтарăннă. Пурте хăйсен çĕррисемпе килнĕ. Çĕррисем паллă пулччăр тесе кашни хăйĕн çĕррине тĕрлĕ тĕслĕ çипсемпе çыхса яраççĕ. Эпир ĕнте паян çамрăксене вĕрентес тĕллевпе пухăнтăмăр. Халĕ малтан эпир çăла шыв ăсма анса хăпаратпăр. Кивĕпе çĕнĕ çул каçĕ виççĕн анаççĕ шыв патне çăла умлăн-хыçлăн. Илеççĕ витре. Витри ăшне çăпала хураççĕ тата çиелтен шурă пит шăллипе витеççĕ. Пĕри витрепе: иккĕмĕшĕ çатма аврипе: виççĕмĕшĕ турчăкапа е ухватпа. Çăла анса çитсен малта пыраканни хуллен çăпалапа витрине шыв тултарать. «40 пĕри 1 шуйттан ларăр пирĕн витре ăшне (ларăр пирĕн урапа çине)»: - тет. Вара 41 çăпала шыв ăссан: шăп кăна шавламасăр: умлăн хыçлăн – малта турчăкапа: иккĕмĕшĕ çатма аврипе: виççĕмĕшĕ шыв тултарнă витрепе çĕрĕ çавăракан пÿрте килеççĕ. Çĕрĕ çавăраканни çемьерен пĕр хĕр пулмалла. Шывне кăшт çеç лартса ăшăтаççĕ: çĕрĕ çавăраканнин алли ан шăнтăр тесе. Вара хуллен çеç пит шăллине уçса кашни хăйĕн çĕррине ярать витрене (пĕр вăхăтра). Çиелтен пит шăллине витеççĕ: юрă пуçĕ юрлама пуçлать: хуллен пурте юрлама тытăнаççĕ. Çĕрĕ çавăракан хуллен çĕрĕ çавăрать. Пĕрер çĕрри пÿрнине лексен аллине шыв ăшĕнчен кăларать: çав вăхăтра юрлама чарăнаççĕ. Мĕнле юрă тĕлне пулать: çав çĕррин хуçи çулталăкчен пÿрни (шăпа, ăраскал) пулать теççĕ. Çавăн пек темиçе хутчен çĕрĕ çавăраççĕ: пĕтĕм çĕрĕ тухса пĕтиччен. Пĕтĕм çĕрри тухса пĕтсен тепĕр хут яратпăр витрене. Ку çулталăкра кам мĕнрен пуян пулнине пăхатпăр: Кам сывлăхран пуян. – витререн кăларатпăр пĕр çĕррине. Хăшĕн çĕрри тухать, çавна пÿрни пулать. Малалла та çапла кăларатпăр Кам юлташран пуян. Кам укçаран пуян. Кам лайăх вĕренет. Кам выльăхран пуян. Кам чăх-чĕпрен пуян. Кам ĕнерен. Кам сурăхран. Кам лашаран. Кам ăрăскалтан пуян - тата ытти те. Вара чи юлашкинчен кам мĕн пур япаларан та пуян. Юрă юрлама чарăнсан пурте урама тухатпăр. Витринчи шывне юр çине тăкан та, юрне чăмăртаса илсе тĕлĕк паран. Кашни çыннăн пĕлесси килнĕ хăйĕн малашлăхне (мĕн пулассине): (кам мĕне ĕмĕтленет: çав тĕлĕке паран): тĕслĕхрен: «Эпĕ кăçал качча каяп-и е çук-и…», «Эпĕ кăçал вĕренме кĕреп-и е  çук-и...»: тата ытти те. Вара витрине пуçа тăхăнан та çаврăнан: хăш еннелле кайса ÿкен: çав еннелле качча каян тесе шухăшлаттăмăр. Е хăш енне кайса ÿкен, савни çав енчен пулать Тĕлĕкне кама панă, çавăнтан ирхине кайса ыйтан. Хăшĕ - пĕрисем эпĕ хăш енне качча каяп е авланап тесе кĕççе чăлхисене хываççĕ те ывăтаççĕ. Кĕççе чăлхи пуçĕ хăш енне пăхать каччи е хĕрĕ çав енчен пулать теççĕ. Илсе килтĕмĕр автанпа чăх. Урисенчен кантрапа çыхаççĕ ан тартăр тесе. Урайне пĕр çĕрте тулă сапаççĕ, тепĕр çĕрте шурă хут сараççĕ, тепĕр çĕрте сахăр песокĕ лартаççĕ, тепĕр çĕрте шыв лартаççĕ, тепĕр çĕрте куçкĕски (тĕкĕр). Чăххине каччăсем яраççĕ, автанне хĕрсем яраççĕ. Каччăсем мĕнле хĕр лекет тесе, хĕрсем менле каччă лекет тесе. Автанĕ е чăххи тулă патне пырсан мăшăр тулли пурнăçпа пурăнакан, киле мул сĕтĕрекен çын пулать. Шурă хут патне пырсан мăшăр хут пĕлекен, грамотнăй, просвещеннăй мăшăр лекет. Сахăр песокĕ патне пырсан пĕр-пĕрне юратса тутлă пурăнать. Шыв патне пырсан вара сыпкалама юратакан мăшăр пулать, куçкĕски патне пырсан мухтанчăк: куштан каччă е хĕр лекет теççĕ. Эпир ятăмăр автанпа чăх. Автанĕ питĕ нумай шухăшласа тăчĕ, вара шыв патне пырса савăтри шывне тăкса ячĕ. Ку ĕнтĕ ĕçкĕ пĕттĕр, кирлĕ мар тенине пĕлтерет. Утă вăхăтĕнче утта маларах тухсан çумăрсем пуçланиччен ĕлкĕрес пулать. Чăххи вара пит нумай шухăшласа тăмарĕ. Тулă патне пычĕ те тулă пĕрчисене суйла пуçларĕ. Хĕрсем тулли пурнăçпа пурăнашсăн. Тата çулталăк тулăхлă пулать тенине пĕлтерет. Автанпа - чăхпа тата мĕнле çул пулать тесе те яраççĕ. Тулă патне пырсан çулталăк тулăхлă (тыр-пуллă) пулать теççĕ, шыв патне пырсан çумăрлă çул пулать теççĕ. Вара çак йăлана туса ирттерсен пурте пĕрле пухăннă çынсем ларса чей ĕçеççĕ. Ĕлĕк пир тĕртеттĕмĕр. Çав пир пуçне касса илсе çăвара хыпса шăлпа çыртса чупаттăмăр. Кама хирĕç пулан, çавсен несĕлне (тăванне) качча каян тетчĕç ĕлĕк. (Аса илеççĕ Михайлова Клавдия Архиповнăпа Демидова Раиса Кирилловна). Çынсем патне кайса чÿречи кутне тăрса итленĕ ĕлĕк. Мĕнле сăмах тĕлне тĕл пулан. Лайăх сăмах тĕлне тĕл пулсан лайăх пулать, начар сăмах тĕлне тĕл пулсан начар пулать. Çветке вăхăтĕнче (крещени вăхăтĕнче) Христос çуралнин кунĕнчен пуçласа Туррăмăр шыва кĕни кунне çити (от Рождества до Крещения) каçпа камит (çветке) пулса çÿренĕ. Камитсем тĕрлĕ вăйăсем вылянă. Вара çурçĕр çитес умĕн юмăç янă. Ваттисем çитес çул мĕнле тухăç пулассине пĕлешшĕн пулнă. Çамрăксем мĕнле савни (мăшăр) лекессине пĕлесси килнĕ. 
Сакăр тиртен çĕлетнĕ сарă кĕрĕк 
Арки çанни çĕртенех сĕтĕрĕнет 
Сисетĕр-и: тăвансем: сисместĕр-и 
Ăрăскалăр çĕртен çĕтĕрĕнет. 
Ик чÿрече хушшинче сакăр сĕлкĕ 
Шутла-шутла юлайчĕ тăваттă. 
Сисетĕр-и, тăвансем, сисместĕр-и 
Сирĕн шутлă вăхăтăсем юлайчĕç. 
Анкарти пĕр хыçĕнче тилĕ юртать 
Тĕм-тĕм хăвасене тĕллесе 
Эпĕрех те килтĕмĕр сирĕн пата 
Ыр хула пек çуртăра тĕллесе. 
Килкарти пĕр варрине шăлса тытăр 
Шур калпаклă ачăрсене выляма, 
Эпĕ юрланă юрăсене асра тытăр 
Эпĕ асăра килсен юрлама. 
Кÿлнĕ лашăрсене вăрах тăрсан 
Чĕн хăмăчĕ йывăр та пулмĕ-ши. 
Килнĕ пĕр хăнăрсем вăрах тăрсан 
Кил хуçине йывăр пулмĕ-ши. 
Кĕлетре пĕр ларать çу чĕресси 
Касса кĕр-ха, анне, эп çием. 
Чăланта пĕр ларать пыл пички 
Ăсса пар-ха, анне, эп ĕçем.
Пуç ыратать, анне, пуç ыратать 
Элле çÿçĕм вăрăм ÿснĕрен. 
Каяс килмеç, анне, каяс килмес 
Элле хăвăр лайăх пăхнăран. 
Лартăр халĕ сăмавар ĕçес килет 
Чейне хура ярăр юратап.
 Юрлăр халĕ, тăвансем, юрлăр халĕ 
Сирĕн сассăр илемлĕ юратап. 
Эп пĕлместĕп нимĕскер ай калаçма 
Шухăшлатăп пĕрле çеç пурăнма. 
Урамăрсем вăрăм та çуртăр çÿллĕ 
Çурт çумĕпе садăрсем илемлĕ. 
Сад хăмлине татса та сăра туса 
Юрла-юрла ĕçнисем илемлĕ. 
Кăвак сăхмансем те хĕрĕх пĕрме
 Çил çавăртăр сылтăм та аркине.
Аяккалла кайсан та час килмесен 
Тур çавăртăр çуралнă çĕршыва.
Шурă çăм атăпалан шур чăлхана сырас марччĕ 
Шурă юр халĕ ĕнтĕ çăвиччен. 
Çакă тăвансемпелен пурăннă чух 
Уйрăлас марччĕ хамăр та халĕ ĕнтĕ виличчен. 
Алăкăр пĕр умне юр тултарнă 
Кĕрен лаша килнĕ йĕр тунă. 
Илемсĕр пĕр çуртăра илем кÿнĕ
Савнă тăванăр килнĕ, çурт тулнă. 
Лашăрсене кÿлсе çавăрса тăратсан,

Çавăнтан пĕлĕр ачăрсем кайнине. 
Хăмăшлăхсем хушшине шывсем тулсан,

Çавăнтан пĕлĕр çуркунне пулнине.
Лашăрсене кÿлсен те пар утна кÿл 
Пар ут хушшисене тиха кÿл. 
Тихи хутне кĕрекен амăш пулĕ 
Пирĕн хута кĕрекен кам пулĕ. 
Лашăрсене çирĕкрен ан кăкарăр 
Çирĕк тĕпĕсене ан хăртăр. 
Атте-анне, маншăн ан хуйхăрăр 
Малти кунăн ĕмĕтне ан татăр. 
Утлантăм пĕр тухрăм хура çăрха 
Хура çулăн тусанне пусарма. 
Юрларăм: пĕр ятăм çавра юрă 
Çуннă чĕрен çулăмне пусарма. 
Ыр ут та пур çке: тур ут та пур 
Юртайниччĕ иккĕш пĕр тикĕс.
Тăван та пур çке: тантăш та пур 
Иртейринччĕ ĕмĕрсем пĕр тикĕс. 
Çунийĕсем карĕç сулăнкана* 
Эпĕ ларса юлтăм сылтăма 
Атте-анне ÿстерчĕ ырлăхра 
Халĕ тăрса юлтăм хурлăхра.
Ушкăн-ушкăн кайăк-хур иртет 
Тикуш-тикуш теекен пĕри çук 
Аттепеле-аннерен уйрăлсассăн 
Килех ачам теекен пĕри çук. 
Шăнкăр кăна шăнкăр шывсем юхать 
Ик айкипе хурами кăр* ларать.
Хурамисен çулçи хут пулмĕ 
Çак тăвансем пире ют пулмĕ. 
Выртăм-çке тулă турăм сурат* 
Ишĕлнĕ-çке манăн пĕр сурат 
Унталла-пĕр кунталла пăхрăм та 
Уйрăлнă иккен пирĕн пĕр тăван. 
Ылтăнах та хĕрес кĕмĕл вăчăра 
Ялан курап санăн мăйăнта 
Çывăрма пĕр выртсан тĕлĕк курап 
Ялан çÿреп санăн умăнта. 
Ураççисем ука* кумми пурçăн 
Кăнтартăм та куçран кăлартăм*. 
Çакă тăвансене эпĕ ăсатрăм 
Ăсатрăм та куçран çухатрăм. 
Çÿллĕ тусем çинче виçĕ хурăн 
Чăн тăррине юлнă виç çулçă.
Ан кай халĕ,тăванăм, ан кай халĕ 
Чĕлхе çине юлнă виç сăмах. 
Шурă çăматăпа шурă чăлха эп сырăтттăм 
Аршăн-аршăн* ярса пусăттăм.
Çакă тăванăмсем ялта пулсан 
Кунне виççĕ кайса курăттăм. 
Шурă çăматăпа шурă чăлха эп сырăтттăм 
Сырас марччĕ шурă юр çăвиччен (халĕ ĕнтĕ çумасăр) 
Çакă савнă тăвансемпе пурăннă чух 
Уйрăлас марччĕ хамăр виличчен. (халĕ ĕнтĕ хамăртан) 
Шур курница* кăмаки хĕрсе çунать 
Икĕ тияк* ачи вут касать.

Пĕрин пичĕ уйăх: пĕрин хĕвел 
Çавă мар-ши пирĕн Тур çырни. 
Кăмакари хăйă шăлтăртатать 
Унăн çунас вăхăчĕ çитнĕ иккен 
Аттепеле анне макăраççĕ 
Манăн уйрăлас вăхăт çитнĕ иккен. 
Шур курница урайне çуса тытăр 
Шур калпаклă ачасем выляма 
Ир те килĕр тăвансем каç та килĕр 
Мана çуннă чĕрене пусарма. 
Хура вăрман витĕр тухнă чухне 
Анаталли вăрăм пулаччĕ. 
Çакă тăван патне эпĕ килсен 
Вăрăм кунсем кĕске пулатчĕ. 
Улача пĕр кĕпесем улт çĕвĕллĕ 
Ларса çĕлессисем час пулмĕ. 
Пĕр курнă чух, тăванăм, калаçар-ха 
Курса калаçасси час пулмĕ. 
Укăлчаран* тухрăм эп ут çултăм 
Улт ураллă капан эп лартрăм 
Улт ураллă капан варринче 
Пĕр сыпăксăр кĕпçе ÿстертĕм 
Аттепеле анне килĕнче 
Пĕр хуйхăсăр пĕвĕме* ÿстертĕм. 
Хура вăрман хыçне пит ан кайăр 
Хура курак йăва çавăрнă 
Шаннă çыннăм тесе шанса ан калаçăр 
Пĕр хайласăр пуçăр çухалĕ. * * * 
Урхамах юртать пуçне ухать 
Инçе çула çывăх тăвасшĕн 
Тăванăм пăхать куçне хĕсет,

Ĕмĕрлĕхе пĕрле пурнасшăн. 
Каçхи лашасем кашкăр тĕслĕ* 
Каç пулать пуль тесе юртать* пуль 
Мана тăванăмсем кĕтеççĕ пуль 
Килмерĕ-çке ку тăван теççĕ пуль. 
Хусан купцисĕсем* ăçтан иртет 
Хăйăрлă пĕр çырма вĕçĕнчен 
Пирĕн çамрăк ĕмĕр ăçтан иртет 
Ырлăхпала хурлăх хушшинче. 
Ярăнмасăр* утă çулас мар 
Сар çеçкене сая ярас мар 
Юрламасăр ĕçке çияс мар 
Тăвансен сăйне сая ярас мар. 
И атлас пуль тутăр ий атлас пуль 
Атлас тутăр шывра путмасть пуль 
Атлас тутăр шывра путмасть пуль 
Иртнĕ ĕмĕр калле килмеç пуль. 
Чÿрече пĕр çинче харши çинче 
Хура пурçăн тутри мăсхалсăр 
Пирĕн çамрăк пуçсем ăрăскалсăр.
Пĕтрĕç халĕ самана хушшинче.

Сакăр тиртен çĕлетрĕм сар кĕрĕк 
80 (сакăрвунă) пĕрĕм пĕртертĕм 
80 (сакăрвунă) пĕрме çĕтĕлсессĕн 
Тухать-çке кĕрĕкĕм чыслăхран. 
Çын хурланă пуçа Тур хурласан 
Тухать-çке пуçăм чыслăхран. 
Леш айкинче ларать улма йывăç 
Касса татаймарăм каç пулчĕ. 
Савса килтĕм тăванăм савса килтĕм 
Тухса каяймарăм, каç турăм*. 
Хусантанах килет Хусан купис 
Тимĕр кăвак лаши çул пуçĕ.
Ма пасарнăн унăн хÿри çилхи 
Йывăр пулнă çул пуç тытмашкăн. 
Атте-анне çÿçĕсем пит шуралнă 
Йывăр пулнă ача-пăча ÿстерме. 
Кикак кăна кикак хур кăçкăрать 
Унăн ÿкес çĕрĕ чуллă пуль. 
Хăй калаçать тăванĕ: хăй макăрать 
Унăн каяс çулĕ инçе пуль. 
Хусантанах килнĕ хура çуна* 
Ларса юлчĕ Пăрслай* урамне 
Çинçе пĕрти* сассăм хут купăс пек 
Янра юлчĕ Туйраллă урамне. 
Çуртăрсенче усрав кайăк пур 
Пĕсехинче чăпар тĕкки. 
Тăванăмсем, теп, тăванăмсем

Уйрăлмăпăр тенĕ çĕрсем пур. 
Куккук пекех мĕскĕн кайăк çук 
Ларса чĕп кăларма йăви çук. 
Хĕр ача пек мĕскĕн çын та çук 
Ашшĕ-амăшпе пурăнма йăла çук. 
Ма çуратнă атте-анне, ма ÿстернĕ 
Ма вырттарнă пушăт* сăпкана (тăвăр сăпкана) 
Пушăт сăпка çине вырттариччен 
Ямаллаччĕ шыва чул çыхса 
Шыв тĕпне янă пулсан 
Шыв кăпăкĕ пулса юхăттăм 
Шыв кăпăкаĕ шывран ытлашши мар 
Эпир атте-аннерен ытлашши мар. 
Вăрăм шĕшкĕ мăйри сарă мăйăр
Татаймарăм кĕсье туличчен 
Час килместĕр тăвансем, час каятăр 
Кураймарăм куçăм тăраниччен. 
8 (сакăр) тиртен çĕлетрĕм сар кĕрĕк 
Арки çанни çĕртен сĕтĕрĕлет 
Сисетĕр-и, тăванăм, сисместĕр-и 
Ăрăскаллă çĕртен сĕтĕрĕлет*. 
Ирхине пĕр тăрсан вуттуна хут
Тĕтĕмсем кайтăр ял çине 
Яла пĕр те тухсан иплĕ* çÿре 
Ыр ятусем кайтăр ял çине. 
Выртăм пĕр те тулăм сурат 
Ишĕлнĕ иккен пирĕн пĕр сурат 
Шутласа та пăхрăм тăвансене 
Уйрăлнă иккен пирĕн пĕр тăван. 
Çÿлелле пĕр пăхрăм та: шалт тĕлĕнтĕм 
Вĕçен кайăк вĕçсе пынинчен 
Лартăм шухăшларăм та шарт тĕлĕнтĕм 
Çамрăк ĕмĕр иртсе кайнинчен.
Вĕлтĕр кăна вĕлтĕр шур юр çăвать 
Тытаймарăм ывăçăм туличчен 
Халь килетĕр, халь каятăр тăвансем 
Кураймарăм куçăм тăраниччен. 
Ир пулчĕ-ши ку кунсем каç пулчĕ-ши 
Элле каç пулнă вăхăт пульчĕ-ши 
Ыр курĕ-ши ку пуçăм, ыр курмĕ-ши 
Элле халь ырă курнă вăхăт пулчĕ-ши.
Хура вăрман витĕр тухнă чухне 
Анаталли вăрăм пулайчĕ. 
Çак тăвансем эпĕ килсен 
Вăрăм кунсем кĕске пулайчĕ. 
Хура тутăрсене пĕтет теççĕ 
Парласа пĕр илсе юлар-и 
Пирĕн çамрăк ĕмĕрĕм иртет теççĕ 
Выляса та кулса юлар-и. 
Çÿллĕ тусем çинче пăхăр хуран 
Пиçет ĕçке салтакăн яшкисем 
Анне атте курманнине курать-çке 
Пирĕн çамрăк пуç (салтакăн пуçĕсем). 
Хура чĕкĕçĕсем хурăн çинче 
Унăн çуначĕсем пĕлĕт çинче. 
Пĕвĕмĕрсем ыр çын умĕнче 
Чунăмăрсем Турă аллинче. 
Ăçта кайнă пăланăн ĕнисем 
Пăрушĕсене улăха çавратса* 
Ăçта кайнă пĕр те пирĕн тăван 
Пур тăванĕсенчен уйрăлса. 
Кайăк хурсем кайĕç те калле килĕç 
Пирĕн тăван кайрĕ те калле килмест пуль 
Анатранах килет хура çăрха* 
2 (икĕ) тилхепи тăрăх тар юхтарса 
Пирĕн тăван килет пит асăнса 
Ик аллинче чĕкеç вылятса. 
Улачă* кĕпесем улт çĕвĕллĕ 
Ларса çĕлес тесен час пулмĕ 
Курнă чухне тăвансем калаçар-ха 
Курса калаçассисем час пулмĕ. 
Ылтăнпала кĕмĕл мĕншĕн хаклă 
Мăскал çине хурса виçнĕшĕн 
Çак тăвансем пирĕ мĕншĕн хаклă 
Пĕчĕкренех пĕрле ÿснĕрен. 
Çÿллĕ тусем çине ăлăхнă чух 
Çил çавăртăр йĕленĕн* аркине 
Аяккалла кайсан час килмесен 
Тур çавăртăр тăван çĕршыва. 
Хĕрлĕ çырласемех хĕлле пулмĕç 
Пасаралла кайса илмесен 
Пĕр курмасан, тăванăм, пĕр курăпăр 
Паян ыран ÿксе вилмесен. 
Хурама* пĕр пĕке йĕсрен* ункă 
Хуçăлайчĕ çулăн варринче 
Пĕчĕкçĕ пĕр пуçăм çамрăк чунăм 
Хур курайчĕ пур тăван хушшинче. 
Хурланатним, хура чăх, хурланатним 
Мĕнпур чĕппу хура пулнăшăн 
Хурланатним пуçăм: хурланатним 
Мĕнпур тантăш хушшинче начар пулнишĕн. 
Утлантăм пĕр хура çăрха 
Хир варринче виççĕ çаврăнтăм 
Çакă тăванăмсем асăма килсен 
Çĕр варринче виççĕ вăрантăм. 
Хура вăрман айĕ кĕрликелле* 
Кĕрликĕ айĕнче пĕрлĕхен 
Пĕрлехенĕ вырттăр юн пекех 
Эпир тăрар чун пекех. 
Шурă чăлхасем эпĕ тăхăнăттăм (сырăттăм) 
Аршăн-аршăн ярса пусăттăм 
Савнă тăванăмсем ялта пулсан
Кунне виççĕ кайса курăттăм. 
Тарăн шыва кĕтĕм ăшăх тесе
Ĕнчĕ куçлă* çĕрĕ пур тесе 
Инçе çула тухрăм çывăх тесе 
Савнă тăванăмсем пур тесе. 
Çÿлте иккен çĕлĕкĕн пăтисем 
Унта çĕлĕкĕсем çук иккен. 
Инçе иккен пирĕн тăвансем 
Курас килнĕ чухне çук иккен.
 Кайăк хурсем каять карталанса 
Кайри мала тесе ан калăр 
Эпирех те кунтан кайсассăн 
Кайни лайăх тесе ан калăр. 
Хĕрлĕ çырласемех хĕлле пулмĕ 
Пасаралла кайса илмесен 
Ыр курмасан тăвансем хур курмăпăр 
Паян ыран ÿксе вилмесен. 
Кăштăр кăна кăштăр юррăм пурччĕ 
Çакăнта тăван патне килсессĕн 
Чăн пирвайхи юрра юрларăм 
Аслатийĕм авăтать çиçĕм çиçет 
Тăта мĕн çумалли юлчĕ-ши 
Мĕн курмарĕ çамрăк: мĕн илтмерĕ 
Тăта мĕн курмалли юлчĕ-ши. 
Ирхине пĕр тăтăм тула тухрăм 
Саркайăк юрлать пахчара 
Ялта ырă çынсем çуралаççĕ 
Çуралсан та сайра çуралать. 
Тимĕр тенкĕ янрамаç 
Хам шаккаса янратам: 
Тăвансен çурчĕ шавламаç 
Хам юрласа шавлатам. 
Чÿрече пĕр хупкач кĕленче 
Уçса хурас терĕм çилсĕр каç 
Эрне хушшинче те 7 (çичĕ) кун 
Килсе курас терĕм уяв кун. 
Ураççисем ука*: кумми пурçăн 
Кăнтартăм та куçран кăлартăм 
Çакă тăвансене эп ăсатрăм 
Ăсатрăм та куçран çухатрăм. 
Килкарти пĕр варне шăлса тытăр 
Шур калпаклă ачасене выляма 
Ир те килĕр, тăван, каç та килĕр 
Çуннă чĕресене пусарма. * * * 

